"Fi ydy'r atgyfodiad a'r bywyd. Bydd pawb sy'n credu ynof fi yn dod yn fyw, er iddyn nhw farw; a fydd y rhai sy’n fyw ac yn credu ynof fi ddim yn marw go iawn." (Ioan 11, adnod 25-26)

Dwedodd rhywun unwaith mai dim ond un peth sy'n gwbl sicr mewn bywyd, a hynny ydy'r ffaith bod pob un ohonon ni'n mynd i farw rhyw ddydd.  Mae'n swnio'n ddiflas a braidd yn ddigalon, ond mae'n wir.  Marwolaeth, yn syml iawn, ydy'r corff a'r enaid, yn gwahanu.  Heb yr enaid, neu'r sbardun - y 'ti go iawn' - dim ond cragen ydy'r corff, ac mae'n gragen sy'n dirywio bob dydd, nes yn y diwedd bydd un ai'n cael ei ladd gan rywbeth neu'n peidio gweithio ac yn marw.

Dyna oedd wedi digwydd i un o ffrindiau gorau Iesu ym mhennod 11 Ioan.  Roedd Lasarus yn un o deulu oedd yn agos iawn at Iesu, a phan aeth yn sâl anfonodd ei chwiorydd yn syth am eu ffrind.  Ond erbyn i Iesu gyrraedd eu cartre nhw roedd y gwaethaf wedi digwydd a Lasarus wedi marw.  Roedd yr olygfa yn un o dristwch, galar ac anobaith.  Beth yn y byd allai Iesu ei wneud i helpu?

Y peth cyntaf wnaeth o oedd dangos ei deimladau o flaen pawb – torrodd i grio o flaen pawb.  Roedd o wedi colli ffrind annwyl a doedd dim ots ganddo bod pawb yn gwybod bod y golled yn anferth.

Ond yna, yng nghanol yr wylo a'r gofid dyma Iesu'n dweud y geiriau syfrdanol yma: "Fi ydy'r atgyfodiad a'r bywyd.  Bydd pawb sy'n credu ynof fi yn dod yn fyw er iddyn nhw farw."  Mewn geiriau eraill, nid marwolaeth ydy'r diwedd.  Mae yna rywbeth sy'n digwydd ar ôl i dy gorff a dy enaid wahanu.

Pan soniodd Iesu am 'ddod yn fyw', roedd o'n sôn, nid am fywyd yn y corff ond fywyd ysbrydol.  Yn yr un ffordd â mae marwolaeth naturiol yn golygu bod y corff a'r enaid yn gwahanu, mae pob un ohonon ni'n cael ein geni mewn cyflwr o fod wedi'n gwahanu oddi wrth Dduw.  Mae pechod, sef mynd ein ffordd ein hunain, yn rhywbeth sydd ym mhob un ohonon ni o'n diwrnod cyntaf.  Os ei di trwy fywyd heb wneud unrhyw beth am y berthynas yma fyddi di’n dal yn farw tuag at Dduw ar y diwrnod mawr hwnnw pan fydd pob person yn sefyll o'i flaen i gael ei farnu.

Ond mae Iesu'n cynnig bywyd newydd - bywyd ysbrydol fydd yn dod â ti i berthynas gyda Duw y Tad.  Trwy dalu'r pris am dy bechodau ar y groes mae Iesu wedi creu ffordd i unrhyw un sy'n rhoi ei ffydd ynddo fo i adnabod Duw.  Profodd fod ei eiriau’n wir trwy ddod yn fyw eto ar ôl bod yn gorwedd yn farw yn y bedd.  Ac i'r rhai sy'n credu ynddo fo, mae bywyd tragwyddol yn y nefoedd hefyd.  

Nid bywyd go iawn ydy bywyd heb Iesu  - a dim ond gyda fo mae bywyd am byth!
Ben Thomas

